
У ЛЕТАПІСЕ ЖЫЦЦЯ 
 
Той дзень, калі мы для дзяржавы роднай 
з рук Леніна атрымлівалі Сцяг,— 
у памяці народнай, 
у памяці нязводнай — 
у летапісе нашага жыцця. 
 
Народ i ваяваў, i сеяў жыта,— 
ў народзе рэвалюцыі працяг. 
Усё, што перажыта, 
што новым дням адкрыта,— 
у летапісе нашага жыцця. 
 
I подзвігі краіны пуцяводнай, 
i будні, што ўглядаюцца. ў прасцяг,— 
у памяці народнай, 
у памяці нязводнай — 
у летапісе нашага жыцця. 
 



ВЯРТАЛЬНЫ 
ШЛЯХ 

HE ПРАМІНІ! 
 
Пасля дажджу гарачыя бары 
туманяцца зубчастаю канвой... 
Не праміні ты лепшае пары: 
купальскай, абуялай, заравой. 
 
Над роднаю Дзвіною — серабро 
яшчэ не звечарэлае зары... 
Не праміні ты лепшае пары 
на маладых, даверлівых сяброў. 
 
Так цёпла ад шурпатае кары 
сасны, што помніць продкаў запавет. 
Ляцяць імгненні. У трывозе свет... 
Не праміні ты ў ім сваёй пары — 
 
сказаць.., Паклікаць... Гневам спапяліць 
забойцаў з тэрмаядзернай нары... 
Як ціха над Дзвіной стаяць бары. 
Як золка над Нью-Йоркам зорка спіць. 



ВЯРТАЛЬНЫ ШЛЯХ 
 
На Полаччыну — вечнае вяртанне,— 
пад неба над вячыстаю зямлёй... 
Як прыйдзе час — 
няхай дарога стане 
струной неразарванаю маёй. 
Сказаць тады радзіме не забуду: 
— Не быў абдзелены 
цярплівы лёс. 
Я тым шчаслівы, 
што любоў-заблуду 
праз межы i праз ростані пранёс; 
ніхто мяне ў дарозе не застрашыў 
вяртальныя шляхі свае любіць: 
бо так хацеў 
азёраў, рэчак нашых 
у кожным вершы берагі глыбіць 
i не забыць 
(а мог жа вырай дальні) 
пароль: «Радзіма, я — Вяртальны!» 
 
...Звіні, звіні, 
шляхоў вяртальных ніць! 

БРАЦКІ ПАРТЫЗАНСКІ КРАЙ 
З Е М Л Я К А М 

 
Карнікамі не забітыя, 
кручаныя — у вузел... 
Ведаю ад незабытых, 
кім я завуся. 
Я з Беларусі, 
з вёсачкі напаўпакінутай,— 
з адкрытай, як рана, памяці. 
Песнямі я спавіты, 
якімі зямлю сваю славіце. 
Заўсёды вышэй за згрызоты побыту, 
нядбальства часовае i бяспамяцтва, 
заўсёды на ўзроўні 
тысячагадовага вопыту 
народа, 
які 
народам 
вякі 
пачуваецца. 
Далі мне пазыку: 
кагорту слоў мовы-пароды; 
далі мне пазыку: 
любоў, запавет несмяротны... 
З народам, братам усіх народаў, 
ніколі не буду, 
ніколі не буду бязродны. 
 
 



ШТО С Ё Н Н Я  Ў С П О М Н І М... 
 
Хто ішоў у чорны дзень 
на агні,— 
тыя дні i тых людзей 
памяні. 
 
Безмагілле злых гаёў 
адмяні. 
Попел нашых каранёў 
памяні. 
 
Кожны хай адно імя 
назаве! 
Што успомню сёння я — 
ажыве. 
 
Нашу спадчынную грузь 
азвані. 
Прарастае Беларусь 
з глыбіні. 
 
Загавораць-загучаць 
камяні... 
Дзеці будуць вывучаць 
нашы дні. 
 

А С В Е Я 
 

Кадаш Юзэфе, жыхарцы Брацкага 
партызанскага краю, якая прайшла 
Саласпілс, Майданак, Равенсбрук... 

Кожнай вясною 
з прадоння твайго — 
толькі адны, можа, 
слёзы i ўзросяцца... 
...Колькі крылатых 
i хіжых багоў 
дзіка глядзела 
на цётухну з Росіцы. 
Хто ж ратаваў яе, 
хто бласлаўляў, 
верыў, што род яе 
зноў ускалосіцца? 
Неба Асвеі 
ніхто не акляў, 
i за святую мне — 
цётухна з Росіцы. 
Слаўная доля ў народа, 
калі, 
як у малітву, 
прызнанні ўсе просяцца. 
Голаў схіляю 
да самай зямлі — 
да вугалінак 
адроджанай Росіцы. 



Р У Б Я Ж Ы СЭРЦА 
 

Паліграфісту Тамары Шутко, былой 
нявольніцы Саласпілса (яе, сірату з 
Росіцы: бацькі расстраляныя як пар-
тызаны,— ратавала рыжанка Л. Зіе-
дыньш) 

У Саласпілса — сваё таўро: 
страшней за смерць 
пачвара рабства... 
Паліграфія светлых растраў 
хвалюе кроў. 
Табе ж не збыць 
вайны нарост, 
як вешалі на шыі біркі... 
Дык хто рыхтуе там капіркі 
для спіскаў 
i для знакаў «Ост»? 
Льеш не свінец у слова — гарт, 
расплаўлены, як быццам неба. 
На Захадзе чмурэюць «неа»...— 
неафашыст i неагад... 
А ты з усмешкаю скажы: 
— Няма мацней такога сплава, 
як наша роднасць, 
наша справа 
i сэрцаў нашых рубяжы! 

П A X О Д Н Я 
 
Вугольчык-аганёк 
успалымніў паходню: 
збіраліся здалёк 
бацькі ў час непагодні,— 
святлела на зямлі, 
у партызанскім лесе... 
I ворага — змялі, 
ён болей 

не палезе. 
Паходню ад бацькоў 
ўзялі мы агнявую,— 
каб нам 
з чужых краёў 
адбіць 

стралу 
стальную. 

Не супыніць наш крок! 
A пасівеюць скроні,— 
хай скокне аганёк 
у сынавы далоні. 
Успалымнее зноў 
іскрыстая жывіца. 
Ніхто з чужых краёў 
да нашых берагоў 
не зможа падступіцца! 



М Я Ч Ы  К А Л А С О Ў 
 
Жывучыя дні... 

Разам з імі 
звінім каласамі i мы. 
Над намі з мячамі крывымі — 
свірготлівыя грамы. 
 
А мы 

не баімся напасці, 
бо ў роднай зямлі карані... 
Здаўна спрабавалі напасці 
з цапамі цары-каралі. 
 
Калі 

расплываліся хмары, 
святло мацярык пераймаў,— 
хто з нас крышталёвыя мары 
на вехі вякоў не ўздымаў, 
 
не слаў 

запаветныя сілы 
на самы апошні прарыў? 
...Крывыя мячы — у магілы 
народ назаўсёды зарыў. 
 
Зары 

мы паслужым, i сонцу, 
i голасу звонкай сурмы... 
Меч коласа — дужы, бясконцы, 
як промень да праўды — драмы. 

Н А Д З Е Я 
 
Хто знясілены у выбары, 
хто там хоча на Зямлі, 
каб на вылюдзеным выгары 
росы горкія ляглі? 
Можа, сілы ўжо растрачаны 
ці паходні парадзелі, 
каб жылі надзеі матчыны 
i сыноўнія надзеі? 
 
Не двурушныя у выбары: 
мы не хочам для Зямлі,— 
каб на вылюдзеным выгары 
росы горкія ляглі. 
Сілы міру не растрачаны. 
I гатовы мы на дзеі, 
каб жылі надзеі матчыны 
i сыноўнія надзеі! 



Х А Й  Р О Д З I Ц Ь  П О Л Е ! 
 
У перагрэве дзён 
няхай дарожны віскат 
не перасіліць 
жыта шапаццё! 
Вам зычу шчасця, 
людзі Верхнядзвінска, 
на ўсё 

неперапыннае 
жыццё. 

Хай родзіць поле, 
колас 

долу 
вісне, 

чакаючы вясёлага жніва, 
i хай Дзвіне, 
яе дачушцы Дрысе 
не зменшыцца крынічнага пітва. 
Жадаю хлопцу 
светлай шлюбнай долі, 
дзяўчынцы — журавіначкаю быць... 
Каб на зямлю 

прыдзвінскую 
ніколі 

не змог 
ніякі вораг 

наступіць. 

НА ПЕРАЕЗДЗЕ ПРАЗ ДЗВІНУ 
 
Дазволь, крыніца, 
прычасціцца. 
Шугай, мой бор, 
да самых зор; 
ты, бацькаўшчына, 
мая граніца; 
ты, слова матчына, дазор. 
Як абаронца свайго роду, 
прадухіляю недарод: 
аберагаючы прыроду, 
аберагаем i народ. 
 
 
ЗЕРНЕЙКА 
 
Жорны ў хаце. Засыпаю зерне. 
Сыплецца мука i ашака. 
Запытлелі чорнай ночы зеўры. 
Стомленыя рукі ў хлапчука... 
Тыя жорны выкацілі з хаты, 
высушылі слёзы з-пад павек... 
Я, Зямля, адвечны твой араты, 
жорны войнаў 
супыні навек,— 
хай гадуецца, 
на сонца дзівіцца 
зернейка планеты — 
Чалавек. 



НА СІЛУЭЦЕ СЭРЦА 
 
Жыў недарма: 
спажыў сваёй душой 
прамень, хмурынку, 
горасць i усмешку; 
асколкі слоў 
пакрыліся іржой, 
у карані ўчапіліся на ўзмежку. 
Павыветрацца гукі i сляды; 
дзень растае 
на сілуэце сэрца... 
З усіх нас 
праз гаручыя гады 
Р а д з i м а 
несмяротнай застаецца. 
 
 
ПРЫСУТНЫ ЗНАК 
 
Пакіну для памяці 
знак свой прысутны,— 
каб слова, што дыхала, 
думала, спела, 
кляновым лістом 
з-пад крыла не зляцела. 
Зляцела б — не ўпала, 
упала б — не знікла, 
a ў родныя нетры 
пранікла. Прынікла 
да следу нашчадка — 

нязводнае мовы. 
Прысутны мой знак — 
несмяротнае слова, 
якое, як зерне, 
усходзіць нанова... 
Пакіну для памяці 
крэўнае слова. 
I вырак прысудны 
у смерці я вырву. 
А буду — прысутным! — 
памру, ды не вымру. 
I будзе мой дом 
пасля песні укленнай 
кляновым лістом 
на радзіме нятленнай. 
 
 
З0ЛAK БЯССОННЯ 
 
I нельга заснуць: 
а што, калі сон — 
назаўсёды. 
I нельга прыжмурыць павекі — 
хай вочы глядзяць 
на дрэвы, шляхі 
i на самыя глыбкія воды, 
якія ад ліўняў, 
пакутуючы, кіпяць. 
Хачу я вярнуцца 
да першых вытокаў, пратокаў, 
да самае першае крыўды, 



да самае першай віны... 
Бо неба — у памяці — 
часам не надта высокае, 
а нехры — у памяці — 
з крохкім пластом даўніны. 
I я не павінен 
зважаць на глухую пагоду: 
Радзіма, ты заўтрашні 
наканаваны мой лёс. 
Таму — упрагаюся 
ў работы цяжкую падводу 
i зрушваю свой 
толькі мне i прызначаны воз. 
 
 
ЛЯ РЭЧКІ БОЛТЫ 
 
Разам з берагам ля вады, 
разам з гаем 
ад засушнай бяды 
добры дождж мяне аберагае. 
Ніці нябёсаў струменяцца ля мяне. 
Веру: маіх берагоў 
мода асушкі міне, 
бо яна — i душу звужае, 
набліжае пустыню памяці. 
...Ведайце тыя, 
хто сёння раку асушае: 
вы i мяне асушаеце,— 
адлучаеце ад першакрыніц, 

першаструменьчыка, першакроплі. 
...Зоры суніц, зоры чарніц 
падаюць прама ў прорву. 
I б'ецца на скроні ў мяне 
жылка: «...можа, i я ў праклёне?» 
Сястрыца памялелай Дзвіне 
пытаецца: «Як там — у Немане?» 
...Цёплыя ліўні 
адводзяць глухую тугу. 
Толькі дажджамі я спорнымі 
i абнадзеены, 
што берагі дарагія свае ўберагу, 
што будуць яны 
пад зялёныя росы рассцелены. 
 
 
НА ЗАМЧЫШЧЫ 
 
Ведаў Скарына летапіс 
нашага роднага Полацка. 
Веру яго запавету: 
кнігі i ласка — помняцца! 
Дрэвы растуць — галінамі, 
людзі растуць — радзімаю... 
Полацкімі хвілінамі 
напоўненыя гадзіннікі. 
Тут, на радзіме рода, 
з самай дакладнай мераю 
зверымся, дружа, вераю 
з верай свайго народа. 



ЛЕТАПІСНАЯ ДРЫСА 
 
Зноў шукаю абрысы 
сваёй роднай зямлі. 
Летапіснае Дрысы 
нават рысы сцвілі. 
Колас быў умалотны 
ў снопе горкіх вякоў. 
Толькі я — мімалётны 
між вясенніх гракоў. 
I маё пагранічча 
туманом заплыве... 
Уваскрэсну я з клічам: 
«Хай Радзіма — жыве!» 
Хоць без рыс, без абрысаў, 
у далёкай смузе 
прарасце мая Дрыса 
i вякі яе ўсе, 
скрыпнуць ветлыя дзверы, 
задухмяніцца лог... 
А без гэтае веры 
я вярнуцца б не змог. 
 
 
РУМЫ 
 
Крывія (краіна крыгаў, кроснаў; 
на крыжах вякоў i крык i роспач), 
крыллямі-акрайцамі згарні 
чорныя, пагорбленыя дні. 

Летапісы помняць: палачане 
ворага на рубяжах страчалі. 
 
Абаронцы падалі на дол 
за спрадвечны край, за родны дом. 
Ёсць чаму вучыцца мне i ў продкаў. 
Наша памяць — не рачная проламка: 
павяртае ў румы ля ракі 
продкаў ацалелыя ганкі1. 
 
 
НАД ВЕЖАМІ ПОЛАЦКА 
 
Над шэрымі вежамі Полацка — 
сцяг інквізіцыі. 
Лунаюць у небе літары, 
пазначаныя на ім, 
i калі растрапечыцца сцяг — 
два словы суседзяць-мяжуюцца: 
«С п а ч у в а н н е 
i с п р а в я д л i в а с ц ь». 
1436 год. 
Шыбуюць жабракі Дамініка, 
лагодныя месіянеры, 
госці Вялікага Княства, 
будучыя праведнікі суда, 
духоўныя продкаў наглядчыкі. 
Спачуванне i справядлівасць: 

                                                 
1 Ганкі — плыты. 



ix манастырскія камяніцы — 
у Мінску, Гародні, Віцебску, Полацку, 
Брэсце, Пінску, Навагрудку, Друі, 
Ашмянах, Астраўцы, Нясвіжы, Оршы, 
Слоніме, Чашніках, Клецку, Ракаве, 
Рэчыцы, Стоўбцах, Шклове, Заслаўі, 
Дунілавічах, Мсціславе, Уле i ў іншых 
мясцінах зямлі беларускай — паўсюль. 
У 42 каменных мяшках — школках — 
б'юць у лоб шкаляру, 
белабрысаму мальцу: 
— Ты е-р-э-т-ы-к! 
Францысканцы ў Навагрудку, Вільні. 
Прыйшлі сюды — з прыбірахаў, 
з тулягаў — на кафедры i амвоны: 
у Гальшанах, Гародні, Дзісне, 
Драгічыне, Ашмянах, Івянцы, 
Лукомлі, Мінску, Паставах, 
Пінску, Полацку, Празароках, 
Оршы, Сянне i ў іншых мясцінах 
зямлі беларускай — паўсюль. 
Спачуванне? 
I тысячы вальнадумцаў 
згараюць на вогнішчах. 
Справядлівасць? 
I курчацца вокладкі 
з індэкса забароненых кніг. 
З-пад сонечных вежаў Полацка 
попел стагоддзяў спадае — 
на брук, на сляды Скарыны, 

на нашу змагарную памяць. 
«Спачуванне i справядлівасць». 
Якімі святымі маглі быць 
гэтыя словы. 
 
 
У СЫРАДОЙНЫ ПРЫБОЙ 
 
Перазімуе прыбой — 
прыбой мора i дзюнаў, 
i адновіцца повязь: 
ад Вячкі2 хто біў крыжакоў заядлых, 
да Райніса — дойліда пабрацімства. 
Перазімуе прыбой — 
i выбегуць у дубровы 
усмешныя песні-сястрыцы 
Купалля i Лігa. 
Вось i чакаю, калі пад Полацкам 
саскоча з брунявай пупышкі 
прадвесная кропля — i пройдзе 
здаўна вызнаным шляхам: 
Дзвіною-Даўгавай — 
у сырадойны прыбой. 

                                                 
2 Вячка — палачанін, уладальнік старадаўняга Кукейноса, 
крэпасці на Дзвіне. 



ПРАЯЗДЖАЮЧЫ КОКНЭСЭ 
 

У 1208 годзс валадар Кукейноса Вячка 
перад наступам крыжакоў, не дача-
каўшыся дапамогі роднага Полацка,  
спаліў свой замак i з дружынай перай-
шоў да ноўгарадцаў. У 1224 годзе, да-
памагаючы эстам, загінуў падчас аса-
ды Юр'ева нямецкімі псамі-рыцарамі. 

 
Спыніся, Вячка! Ўцёкі — не збавенне. 
Глядзі: цябе ж баяцца крыжакі! 
Як будзе шкода, нават праз вякі, 
што замка залатыя круглякі — 
звычайнае згарэлае бярвенне. 
...Калышыцца па-над Дзвіной зарніца. 
Тутэйшы люд пакінуты ў бядзе. 
Куды ж цябе дарога павядзе? 
Няма сумежжа. За спіной — граніца! 
Ніхто не дапамог... Агонь мо толькі... 
А вораг i каварны быў, i злы. 
...Гісторыя — зарубкі ды вузлы. 
А памяць — шрамы, пісягі i болькі. 
 
 
МАЎЧАННЕ СЛОЎ 
 
Схамянулася маё маўчанне, 
разамкнула вочапы душы: 
падыходзяць словы, што сяльчане, 
i шчыруюць, як на кірмашы. 

Помню, што была i недастача 
цеплыні, удумнасці крыла. 
I струна душы, было, заплача 
кроплямі самотнага святла. 
 
Я прайшоў па горкім лістападзе, 
не прыпамінаючы ані 
зла таму, хто прыслужыўся здрадзе 
на руінах крохкай дабрыні... 
 
Выспявае чуйнае маўчанне, 
нібы ўваскрашэнне на крыжы. 
Каралююць словы-крывічане, 
як бацькі на друйскім3 кірмашы. 
 
 
ЛЬНЯНАЯ HITKA 
 
Ніты у хатніх кроснах... 
Матуля ix снавала: 
то гаварыла лёзна4 
то ціхенька спявала... 
 
З той «фабрыкі» някрамны 
настольнік не размыўся, 
на моцны стол дзяржаўны, 
адбелены, каціўся... 
 
                                                 
3 Друя — г. п. у Браслаўскім раёне. 
4 Лёзна (дыял.)— ласкава. 



Сялянскай ніткай дужай 
вузлы вязалі займаў 
i самы тонкі кужаль 
ў замежжа наразалі... 
 
Буцвеюць тыя кросны, 
i чаўнакі, i бёрды: 
без ix жыць лёгка, проста... 
I толькі мала гордых 
за працу, за прыпеўку, 
не сорамна, не горка 
за лёгкую капейку. 
 
I песня ад работы 
далёка адышлася... 
(А бацька помніць боты, 
якія шыў у Яся.) 
 
Не за саху ў барознах, 
каляныя наўлечкі, 
а я за ніткі ў кроснах, 
якімі ткуць н а в е ч н а! 
 
 
КАЖУШОК 
 
Зямля бацькоў... 
А не раскажаш: 
дамоў ты ездзіў, не дамоў... 
I дзе той кужаль, тая пража, 

да працы спадчыннай любоў? 
Бядуе цётка: 
— Мне вось везлі, 
ды не давезлі з лесу дроў... 
У дзяжы ніхто ўжо не замесіць 
i не гукне з пустых двароў. 
Прыносяць, праўда, 
ў хату пенсію. 
Мне не цячэ на галаву... 
A толькі пенсія — не песня, 
калі i песня — пра ўдаву. 
Як быць далей маркотным хатам? 
Як жьщь без вёсак гарадам? 
Жыву, пляменнік, небагата, 
а кажушок на памяць дам,— 
на гэту даўнюю аўчыну 
ніколі мода не міне... 
 
...Я чую цёплую айчыну 
на ахалоджанай спіне. 
 
 
НАШЧАДКІ 
 
А хто мы: «совы», «жаўрукі», 
сініцы мы на гронцы? 
Так рана устаюць бацькі — 
да пеўнікаў, да сонца. 
 
Даўно на пенсіі, але 



гадзіннік ix рабочы 
i састарэлым не дае 
дзень прыбаўляць да ночы. 
 
I санаторый, i курорт 
быў дома ў маёй маці. 
I з Чорным морам чорны пот 
радніў на сенажаці. 
 
Лячыў настой «на каранях», 
трымала ix надзея, 
што i ў цяжкіх, i ў горкіх днях 
святая ёсць — нядзеля,— 
 
для чыстай працы павідну, 
для белае кашулі; 
з мястэчка везлі навіну, 
якую там пачулі... 
 
Якое шчасце, што бацькі 
на нас глядзяць з дакорам, 
i хлеба чэрствыя кускі 
пры ix нам кінуць сорам. 
 
У ix бяссоніцца здаўна, 
спрадвеку, з нараджэння, 
душы журботная жаўна 
не знае суцяшэння. 
 
I як бы нам не разлюбіць 

ix песні, словы, зоры... 
I як бы нам не разгубіць 
зярняты у разоры... 
 
Куды не ездзім, што не п'ём 
i што дамоў не носім... 
Але ці ўпоўніцу жывём, 
ці ў сілу жнём i косім? 
 
Гляджу, як віцязь, з-пад рукі... 
Нашчадку — углядацца, 
калі ўстаюць яго бацькі 
i пачынаюць працу. 
 
 
ЛЯВОНПАЛЬ 
 
За Лявонавым полем — Заборка. 
Там заўсёды ільдоў закупорка. 
A калі ты азыз i прамок,— 
то сагрэе цябе астравок. 
 
Кожным летам паляны малін 
прылагодзяць, калі ты адзін. 
A калі дзе ажынка уколе — 
супакоіць Лявонава поле. 
 
За Лявонавым полем — Калона, 
там, дзе Каменка зерне малола. 
Млынару не падвозіцца жыта. 



Час ваду прапускае праз сіта. 
 
За Лявонавым полем — Яловы 
ток. 

Ляцелі прыгонных галовы: 
там умураны быў чалавек 
I ці ягоны Шаснаццаты век? 
 
На Лявонавым полі не сеюць — 
тут спрадвеку жыць людзі умеюць: 
полю памяці — кожны ратай; 
полю — зерне любові — аддай! 
 
 
РАДЗІМА ВОЛЬНАЯ БАЦЬКОЎ 
 
Бацькі, калі зямлю аралі, 
духоўнай працаю жылі: 
якія песні ўскалыхалі, 
якія словы ўбераглі! 
 
Я спадчыну ва ўзнагароду 
прымаю, нібы кліч зямлі. 
Калі ж свой доўг вярну народу? 
A доўг вяртаецца, калі 
 
перапаўняюцца засекі 
усходжай, гожай збажыной; 
калі зімой мы дрывасекі, 
калі мы сейбіты вясной; 

калі прыходзіць папаўненне — 
паэты полымных радкоў, 
i новыя куюцца звенні 
неперапынлівых вякоў... 
 
Прымаю спадчыну. Вартую 
надзею звесненых расткоў 
i старажытна маладую 
Радзіму вольную бацькоў. 
 
Народ — нястомны! Сёння строга 
узняў заслон вайне i злу... 
Народаўладдзе — як дарога, 
як сіла нашаму вяслу. 
 
Дык уладай ты мною, праца! 
Любоў, нястомна уладай,— 
каб сілу мець iсцi мне ўдаль 
i да крыніц жывых в я р т а ц ц а . 
 



ДЗЯННІЦА ПІРАМІДЫ 
 
Ля падножжа у ix пяскі, 
a вятрамі бакі аббіты. 
...Беларусь! I твае вякі — 
тыя ж самыя піраміды. 
 
Колькі сілы сваёй аддаў 
сын Скарынін для кнігі Светлан... 
Пірамідаю сам ён стаў — 
за-па-вет-най. 
 
Кліч каваў народ-валадар 
i - касу на змагарную долю... 
Разгараўся у кузні жар, 
дзе Багрым каваў жырандолю5 
 
Піраміды бяды... I зноў 
да чацвёртага перабіты... 
Прыраслі да жывых асноў 
нашы брацкія піраміды. 
 
Завяшчалі дзецям бацькі: 
на чарзе піраміды працы. 
Да крыніцаў — жменькай — вякі 
нагінацца нам, нагінацца. 

                                                 
5 Жырандоль — вялікі фігурны падсвечнік. 



ДЗЯННІЦА КУПАЛЫ 
 
* * * 
Да верасовае пары 
гукае лёзная жульвіца6 
Дае прырода наталіцца 
гаючым водарам кары. 
Зноў захвалюецца душа, 
перамагаючы дзічэнне. 
Купала... Колас... 
Абуджэнне... 
На зорак дзіўнае свячэнне 
не напаўзе вякоў іржа! 
Крыніцы памяці — зырчаць. 
I нам з радовішчаў народа 
святло шугае i пагода 
дзянніцу новую пачаць. 
 
* * * 
Нядоля мужыцкая цераз вякі 
кароны i троны трымала. 
Ды воляй святой акрапіў ён радкі, 
сумленне i сонца — Купала. 
Нямала былых знакамітых мужоў 
у славе суседзяў прапала. 
Да сэрца народа ішоў i дайшоў 
бяссрэбранік — Янка Купала. 
I той, хто хоць кроплю 

                                                 
6 Жульвіца — ракіта. 

купальскай расы 
адчуе жыццём i свабодай — 
не прыме ўжо іншага звання, 
як с ы н 
абвешчанага ім народа. 
 
* * * 
Паэт — Беларусі нарачны — 
прыходзіў сюды пад знічкамі. 
Мы помнім твае Бяларучы, 
Іван Дамінікавіч. 
 
Тут вершамі быў заселены 
бераг геаграфічны. 
А мы — табою засеяны, 
Іван Дамінікавіч. 
 
Калі б не было аратага, 
знікла б разора-нітачка. 
Нашчадак народнай граматы — 
Іван Дамінікавіч. 
 
Духам зямлі настоена 
песня не занядбалая... 
З якою б жылі мы доляю, 
калі б не было Купалавай? 
 
* * * 
Шляхі (i долю!) засыпала, 
ды цупкаю 



была аснова. 
Як цяжка пераступаў Купала, 
як легка нёс 

да нас ён 
слова. 

Пералядела слова, ўпала. 
Але дзірван — 
не спод гасцінічны... 
З вайны вяртаецца Купала — 
i доўжацца шляхі-радзімічы. 
Бар'ер бяссмерця — 
доля Пушкіна, 
яго братоў па дзеяслову... 
Зноў Беларусь 
калыску гушкае — 
Купалы мову. 
 
* * * 
Для ночы — сваё святло, 
свая гаваркая плынь. 
А слова — зноў прыплыло, 
слова мае, не застынь! 
 
Не дакраніся зла, 
не ачарней да дня. 
Слава твая ўзышла 
з сонечнага караня. 
 
Падабрэць — на слова адно. 
На слова адно — пасталець! 

Шукаю цябе. Відно — 
мама ідзе у клець: 
 
там ёсць адзін засек 
на неўраджайны год... 
Слова Купалы — лек. 
Слова яго — паход. 
 
* * * 
Ёсць на свеце сябры, 
аднадумцы адвагі: 
непадкупная праўда 
ў кожным кроку чуваць. 
Беларусь! Беларусь! 
Слухай голас навагі: 
непрыяцеля раць 
ты магла супыняць. 
 
Захлыналіся дні 
безназоўнага шэсця, 
а кароны i троны 
вынішчалі папас. 
Беларусь! Беларусь! 
Слухай добрыя весці: 
наступіў i твой час — 
на пасадзе ты ў нас. 
 
Між братоў, i сясцёр, 
i сяброў тваіх крочым. 
Колькі моцы вячыстай, 



колькі сілы ў крыві. 
Беларусь! Беларусь! 
Спраўдзі голас прарочы: 
зорны след апаві, 
несмяротна жыві! 
 
 
ПАЭТ ЧЫРВОНАЙ ПОЛАЧЧЫНЫ 
 
Час пазнаецца не навобмацак: 
ідзём — за Першымі — услед... 
Ён гаварыў заўсёды «Полацак», 
бо з палачанаў быў паэт. 
 
Каб вершы будучыню выйгралі,— 
быў кожны дзень на вечы слоў. 
...Ды птушкі не пяюць у выраі: 
ля Полацка зацішна зноў. 
 
Гукні ж ты, цётухна з Пуцілкавіч, 
на аканічны Броўкаў дом, 
як старшыні: — Здароў, Усцінавіч! 
Давай купалле запяём! 
 
 
ЛІНІЯ 
 
«На чым стаю, на чым трымаюся 
i чым усцешу я дзяцей?» — 
у дзядзькі Мележа пытаюся, 

i ён гаворыць, дабрадзей: 
— Ты, слова горкае глытаючы, 
сабе ж прызнайся: а каго 
перш-наперш бачыш, верш чытаючы, 
свайго калегу ці яго: 
i самавітага, i сціплага, 
каму адно імя — н а р о д ? 
Ці чуеш, як гадзіннік цікае, 
ў якога на стагоддзі ход? 
I можа, на цябе з папрокамі 
глядзіць ля вёсачкі дзіця? 
Дзіця глядзіць, якімі крокамі 
вядзеш ты лінію жыцця: 
ці будзе ў ёй святло прыроднае, 
ці ты гультай, ці ты ратай? 
Не прыгараднае, міжгародняе,— 
народу — роднае! — падай, 
вярні, што зрынута, што знішчана 
вайной, бяспамяцтва агнём, 
што пад аголенымі днішчамі 
асушана ўчарашнім днём. 
Бо жыць не можаш ты адлучана 
ад родных нетраў, каранёў... 
...Мы шлях настаўнікаў завучваем — 
ад Вязынкі, ад Куранёў... 
 
 



ДЗІДА ЧАСУ 
 
Пытаюся, як пачаць 
сённяшні свой радок: 
воблакі, вокны — маўчаць, 
гул баравы прымоўк... 
Вунь Караткевіч глядзіць 
з кніжнай паліцы: 
— Ну як? 
— Хто знае... Пяром вадзіць 
не зоркі лічыць, аднак... 
...Колькі ўжо вершаў пустых 
напісана на вяку! 
Не падпіраюць дых, 
не комам у гарляку. 
Як разбудзіць душу — 
ярасць яе i рык? 
Я ж не жыву — хлушу, 
калі не пішу на ўскрык. 
Дзеля чаго ж ы в ё м? 
Дзеля чаго г л я д з i м? 
Слова — наша жніўё: 
ты — да сябе — ўпусці,— 
каб не заплыць у глей, 
у роўнядзь... 
А ён — глядзіць! 
Пад круцізною вей — 
дзідаю — час ляціць. 

ПАЭТ PACІІ 
 

Вёска родная няньчыла мала, 
Ды ў гады не ўкладзецца туга, 
I гаворка мая захавала 
Беларускае мяккае «га». 

Яраслаў Смелякоў 
(Пераклад М. Стралъцова) 

...Нялёгка век-маток разматваць, 
шукаць выток душы сваёй: 
была ж адна Расея-матухна 
i землі ўсе, як у адной. 
Паэт Расіі! Без саромінкі: 
не далучылі б, дзе б ні йшоў, 
хоць з-за гаворкі 
да гаротнікаў — 
няўдалых лесам «бульбашоў». 
Пайшлі з Кастрычніка 
у гонары 
былыя дзеці галыша... 
О, роднасць! Ты — дыханне горана: 
як вечны гарт — з душой душа. 
 
 
КАРАЛІШЧАВІЧЫ 
 
Тут, за мяжою горада, 
ходзяць грыбы па глінішчы. 
Дзядзькі Якуба лагода — 
К а р а л і ш ч а в і ч ы . 
Не перавёўся ходар 



соку ў бярозах велічных. 
Чуцен тут нават водар 
назвы даўняга селішча; 
ў прысмаку творчай волі 
з працаю бор заручаны... 
Верыцца: гонкага голля 
ящчэ каташкі не атручаны. 
Думы з зямлёй злучалі 
тут — калі яшчэ! — крывічы. 
Веча абветранага адчаю — 
К а р а л i ш ч а в i ч ы. 
 
* * * 
З Каралішчавіч у лагодзе 
з паўгадзіны, відаць, язды. 
Запыніў падарожны: 
— Годзе! 
На хаду — не мае гады. 
...I прыехалі мы 
у згодзе. 
Яшчэ моцны быў поціск рук. 
Ён пайшоў... 
А чутно ў прыродзе, 
як сіберна гучыць: 
«Гаўрук». 

УЛАДЗІМІР ДУБОЎКА 
 
У выраі меў сілы ацалець, 
калі вятры стваламі хвой баселі, 
калі сябры сумётамі аселі 
(у кнігах толькі могуць узляцець!). 
Не знік, не зглох, 
сябе 
нам убярог,— 
праплыў як ветразь 
каля маёй рукі... 
Выводзіць запаветнае пяро 
з яго крыла 
в о с ь г э т ы я р а д к і . 
 
 
ПАМЯЦІ ІВАНА КАЛЕСНІКА 
 
Пакрыўдзіць? Не хацелі. 
A бераглі? He ўсе: 
калі душа — у целе, 
ашчада не ў красе. 
 
Паэт... Ён вечны школьнік,— 
аж да апошніх дзей... 
...Жыве Пегас — між коней, 
а памяць — між людзей. 
 
I вось мы ля абрыву... 
Пустое страмяно... 



Паэтаў губіць крыўда, 
шпурляе аж на дно... 
 
Ідзём аціхлым крокам 
пад крэпу шапаццё: 
я ш ч э адным урокам 
я ш ч э адно жыццё. 
 
 
ПАЭТУ СТАРЭЙШАГА ПАКАЛЕННЯ 
 
Між пакаленнямі ці ёсць парогі? 
Чым розняцца твае й мае дарогі? 
Перад Айчынай мы 
ў адным узросце: 
яе сыны 

у векавечных днях 
пісалі i на полацкай бяросце, 
пісалі i на брэсцкіх камянях... 
Нязводнаю любоўю апаўюся 
i сам падам 
наступніку руку,— 
каб толькі не гарчэла Беларусі. 
яшчэ на нашым, 

браце мой, 
вяку. 

Глядзіць Айчына: 
а чаго мы варты, 
дастойна служым 

роднаму радку? 

...Не змену пакаленняў — 
змену варты 
любоў праводзіць на мацерыку. 
 
 
РОДНЫЯ 
 

Поплеч, бліжай, блізкія мае! 
Ніна Мацяш 

Маленькую даніну — 
зарынкі родных слоў — 
прымі, сястрыца Ніна, 
на шчырую любоў. 
Навала лёсу злога 
радзее, як радно: 
сваёю службай слову 
мы родныя даўно. 
Мы родныя з табою 
аднолькавай любоўю, 
мы родныя — жыццём, 
i ў мацярык7 мы родна 
i згодна 
урасцём. 
Хай нобач дзве травінкі, 
i — зелянее род. 
A кроўныя крывінкі — 
сумесныя — народ. 

                                                 
7 Тут — у значэнні пласта зямлі, які залягае пад глебай; на 
мацерыку — прыродным адкладанні — знаходзіўся на 
месцах пасялення чалавека культурны слой. 



ЛЯ ВЕЖАЎ НАВАГРАДКА 
 

Самы маленечкі гарадок 
Да тоўстай кнігі падобны... 
Вольга Іпатава 

Схавай ты, вежа, i мяне 
за шэры загрудак: 
пачуць бы, як ускалыхне 
вякі Наваградак... 
Маўчаць каменні i гapa, 
хоць i варушацца... 
Няхай раскрыліцца зара 
з чырвонай ружыцы,— 
каб нашу памяць кветка-звон 
у шлях паклікала, 
каб ведаў кожны маладзён: 
зямля — вялікая; 
зямля вялікая, у нас 
зямля высокая, 
i нашы вежы ў добры час 
люлялі сокалаў. 
Адкуль ідзём? Ад баразны, 
з малога каліва... 
Няма наваградскай сцяны 
i замак спалены? 
Затое мы — саюз вякоў 
жывучай спадчыны... 
Наваградак — ты меч бацькоў, 
ты — песня матчына. 

ПАКЛОН 
 

Кампазітару Людміле Шлег, 
аўтару рэквіема «Памятайце!» 

Свой хлеб мы Радзіме прыносім,— 
нялёгкі ён, хлеб для душы. 
У неба высокага просім: 
«Натхнёнаму дню — паслужы!» 
 
Пясняр — ён ваяр, i гісторык, 
i чорнарабочы, калі 
становяцца светлыя творы 
малітваю горкай зямлі. 
 
Зямля, будзь апорай у слове,— 
i неба не будзе глухім... 
Радзіме паклонімся... Мове... 
I дзецям сваім. 
 
 
НЯЎЦЕШНАЕ ЗЕЛЛЕ 
 

Памяці Фёдара Кудзянава — 
паляўнічага, кнігалюба 

Сірацеюць прыдзвінскія сёлы: 
адыходзяць суседзі ў нябыт. 
Першы раз ты, мой друг, невясёлы. 
Прыбягае дачушка ca школы — 
i нямее гарэзлівы спрыт. 
Паваеннае ліха мінула, 
пастушковая горасць прайшла. 



Жыць i жыць бы, 
ды сонца заснула. 

Зольны бераг бяда агарнула, 
i лягла над вірамі імгла. 
Ты трымаеш лясное суцішша. 
Туманоў прахалоджаны дым 
над вадзіцаю 

цень твой 
калыша. 

Вёска Цінкаўцы горасна выйшла 
развітацца з табой, маладым. 
I цяпер аніколі не будзе 
груз работы вісець на плячы. 
У зямным, у паспешлівым гудзе 
увабраў ты на поўныя грудзі 
золь дарог... Для цябе у руччы 
гронкі горкай рабіны даспелі, 
пакланіліся працаўніку... 
Я збіраю няўцешнае зелле, 
на тваю паглядзеўшы раку. 
 
 
ГАРКАТА 
 
«У чужой старане не па-нашаму, 
не па-нашаму, не па мне...» 
На вайне ці было табе страшна? 
«Ды не так ужо страшна, не... 
Страшным стала другое, прапажнае: 
нежаданым быў я па вясне. 

Ваяваў. I дайшоў да Берліна я. 
Медалі. Пераможны салют... 
Не чакала жанчына-каліна. 
Паўжыцця гаркату не залью. 
Не прабачана тое ўсё, не! 
Як i марка пісьма не пагашана...» 
Дзядзька Віктар паўкроплі ліне 
i тапырыць віток непрыгладжаны 
ў парадзелай сваёй сівізне. 
 
 
ПРАГА 
 
Калі ласка, не лічы прышэльцам: 
я з краіны вечавых званоў; 
да цябе спрадвеку родным сэрцам, 
Прага, дакранаюся я зноў. 
Адгукаюцца стагоддзі Маю... 
Тут патух апошні стрэл вайны. 
Тут Скарыны голас пераймаю, 
быццам кліч зязюлі ля Дзвіны. 
 
 
НА СЭЙШЭЛЬСКІХ АСТРABАХ 
 

Івану Дубаграеву, першаму 
спартыўнаму трэнеру на Сэйшэлах 

Там, дзе Ева i Адам 
не паслухаліся бога,— 
рай заглох. I я быў там: 
недалёкая дарога. 



Суціхае чорны страх 
на Сэйшэльскіх астравах. 
 
Вырваць ix з мацерыка 
пасылалі чорта злога. 
Ды крыолачкі рука 
да свайго ўзнялася рога, 
 
хоць раве японскі «маг» 
на Сэйшэльскіх астравах. 
 
Ёсць гранітная парода — 
будзе сіла i ў народа. 
Скажа одумны Адам: 
«Я радзіму — не прадам!» 
 
Долар слабкі у нагах 
на Сэйшэльскіх астравах. 
 
Там, дзе Ева i Адам 
генаў выткалі аснову,— 
усміхаюцца i нам, 
сцягу нашаму i слову... 
 
I мінчане мелі дах 
на Сэйшэльскіх астравах. 

СЯБРАМ З ЛІТВЫ 
 

Вітаўт... дамагаўся каралеўскай каро-
ны, аднак яе ў дарозе перахапілі поль-
скія магнаты (1430)... 

Мікола Арочка. «Курганне. Крэва» 
Забралі карону? Цяпер не паплачаш. 
Не знойдзеш цяпер 

ні майстроў, ні літва... 
Гляджу: праз вякі 
конь стрыножаны скача — 
хрышчоная словам славянскім Літва. 
Суседзі, сябры! Мы падзелімся славай, 
не будзем па сёння хаваць пад крыло 
сумеснае гора сумеснай дзяржавы, 
сумесных крыніц жарало. 
У нас быў Пачобут i быў Каліноўскі, 
Смуглевіч i Рушчыц, 
Міцкевіч i Зан... 
Нібыта пад Грунвальдам 
Гітлера войскі 
крышылі сумесным агнём партызан. 
 
Укралі карону? Але не скарылі 
народнага духу пад сонмам багоў. 
На векі вякоў мы займелі Скарыну 
i Вільню праславілі кніжкай яго. 
Не будзем дзяліць мы 

ні замкі, ні троны, 
траістую музыку, ўзоры крыжоў: 
над намі дубоў пакручастыя кроны, 



пад памі луска бальшаковых глыжоў. 
Ля брамы з «Пагоняй» 

мы пройдземся пешшу 
услухацца ў горкае рэха вякоў — 
там, дзе Саламея8 лілеяла вершы, 
дзе сеяў Максім9 аганькі васількоў. 
 
 
ВІЛЕНСКІ ГАСЦІНЕЦ 
 
Ля вёскі Мясата Маладзечанскага раёна ўетаноўлены 
інтэрнацыянальны помнік дарозе — мемарыяльны 
знак у гонар таго, што Віленскім гасцінцам праходзілі 
ў розны час i пры розных абставінах С. Будны, М.  
Агінскі, М. Гогаль, Я. Купала, Я. Колас, П. Цвірка, Я.  
Судрабкалн... У 1829 годзе па ім дабіраўся ў Вільню 
казачок пана Энгельгарда Тарас Шаўчэнка. 
 
Спыняюся раптам 
ад гулкага болю: 
ён Віленскім трактам 
ідзе — у няволю. 
 
З пятнадцатым летам 
прыгоннага веку, 
яшчэ не паэтам, 
a ўжо — чалавекам. 
 
У кожнай хацінцы 
                                                 
8 Саламея Нярыс. 
9 Максім Багдановіч. 

яму спачуванне... 
Ён гэтым гасцінцам 
ідзе — у каханне. 
 
Шлях з Мінска да Вільні: 
ад ветласці — ў роднасць... 
Слуга, ён быў вінен, 
бо думаў пра годнасць. 
 
Наперадзе страты, 
салдацкія ранцы... 
Ён Віленскім трактам 
ідзе — у наўстанцы! 
 
 
РАДАВОД 
 
Вераснёвае сонца — ашчаднае... 
Памяць лета — 
як памяць вякоў. 
...Што дала нам лучыначка чадная? 
Што далі нам агні смалякоў? 
A паходні? 
Крывавыя зарывы — 
як выгнанніцкія маякі? 
Ты была, 

Беларусь мая, 
заграбак,— 

i ўздымала свабоды штыкі! 
Як не ведаць тваю валатоўную 



незаплямную Кнігу жыцця,  
твае шчасце, 

твой кліч, 
i няўтомную 

песню, i разнасцежаны сцяг?! 
Кожным імем айчынным пазначана 
радаводнае дрэва. Ў радках 
«Зоська Верас» чытаем... 
Не страчана. 
ані слова, 

ні дня 
у вяках! 

 
 
ПРЫВАЛ ПАЭТА 
 
Той бераг быў адваяваны. 
Прывал... Раеўскага бакал... 
Нядаўнія смылеюць раны,— 
a зноў радзее строй палка. 
I Пушкін бачыць войска страты. 
Яго знаходзяць між баёў 
віжы — служакі за паёк, 
сябры, што здадзены ў салдаты. 
На ротмістраў-шпігоў 
быў попыт. 
О Пушкін! Час глухі данёс: 
не абмінуў цябе ні допыт, 
ні на тваіх сяброў данос. 
Цар «Уладзімірам» прыкрыў 

чарговай подласці парыў: 
салдат ад ранаў паміраў, 
даносчык ордэн прымяраў. 
 
 
ПРАДОННЫЯ ВІРЫ 
 

Чытаючы «Слова аб палку Ігаравым» 
 

Спеў Баяна апавяжа ўсю зямлю, 
я — у стрэмя залатое уступлю. 
I прамоўлю, пачынаючы паход: 
«Спраўна воіну памерці за народ». 
I калі святла не будзе ўжо відно, 
i душа мая апусціцца на дно,— 
спаталю сваё глухое небыццё: 
«У народа — несканчонае жыццё!» 
Не забудзедца ніводнае імя: 
ўсё запомніць пра мяне мая сям'я,— 
ўскалыхне свае прадонныя віры, 
пазаве мяне на гулкія двары. 
Прывяду з сабой герояў (і якіх!) — 
споўніць славаю мінулыя вякі: 
не таму, каб слухаць песні варання, 
а каб наша не чарсцвела дабрыня, 
I таму я так спакойны да канца: 
хопіць памяці на кожнага байца, 
i павагі да свяшчэнных курганоў, 
i адвагі, i надзеі — для сыноў. 



КЕЛЛЯ РОЗДУМУ КІРЫЛЫ ТУРАЎСКАГА 
 
— Калі ўмудрыцеся вы, людзі? 
Каго да плачу прызаву? 
Спамутненую галаву 
адно, што зведае — няўклюддзе. 
Жабрацкае тапчыце слова, 
спяліце вы агонь святы: 
узыдзе сонца — i тады 
ратуе слабага i злога. 
Няма дабрэй, чым кніжын розум, 
бо ён — што промні на зямлю, 
якія вынішчаюць тлю — 
былінцы веснавой пагрозу. 
Не знае стомы апантаны. 
Задума абганяе дні... 
Замураваны ў цішыні — 
не той, што ў келлю ўмураваны. 
 
 
САГРЭТАЕ НА ВУСНАХ 
 
Мяцеліца кружыць нанова. 
I зноў настывае мой двор. 
На вуснах сагрэтае с л о в а , 
не бойся настуджаных зор. 
Растануць сумёты настрою, 
самотная хваля сплыве. 
Абудзіцца сэрца вясною: 
каханаю — м о в а — жыве! 

Цябе крыгаходы не знеслі, 
не стала чужой гарадам. 
На вуснах сагрэтую п е с н ю 
i новым вякам перадам. 
 
 
ЛЯ ЗАЖУРАНЫХ КУРГАНОЎ 
 
Цябе чакаць гатоў 
i тысячу гадоў 
ля курганоў зажураных. 
Ад Полацка да Турава — 
сумежжа правадоў. 
 
Я пазваню ўначы. 
Ты толькі не маўчы! 
Зноў доля будзе поўніцца 
ля Турава, ля Полацка 
мне поўняй на плячы. 
 
Нялёгкая любоў 
далёкіх галубоў — 
двух сэрцаў непрытуленых. 
I ў Полацку, i ў Тураве 
даспелі гронкі слоў. 
 
Вясельныя вянкі 
павяжуць ручнікі... 
А песня хай запомніцца 
I Тураву, i Полацку: 
ўдваіх мы на вякі! 



РАДЗІМЫ ЛЁС 
 
Скарбы продкаў — 
не наша заслуга. 
Страты продкаў — 
i наша бяда... 
A ўжо будучыня над вухам 
— Дзе, каляднік, твая каляда? 
Што збіраю, 
каго велічаю, 
што прыношу гаспадарам? 
I, спяваючы, прыкмячаю, 
дзе пацёмкі ў душы, дзе — храм. 
Мы між войнамі вырасталі 
i, знішчальныя, зноў раслі; 
з безназоўнай калыскі — расткамі — 
параскіданыя па зямлі. 
Той, хто здрайца — 
даўно пракляты, 
а плявузга — нарвецца на меч... 
Беларусь у шыпшынавых латах: 
не схіліць, не зламаць, не рассеч! 
«У белай пене праносяцца коні,— 
рвуцца, мкнудца i цяжка хрыпяць...» 
...Хай пракляццямі аніколі 
пёры геніяў не грымяць. 
У Радзімы — не толькі поле. 
Без Айчыны няма i нас... 
Боль нашчадкаў ў яе прыполе,— 
калі промень — адзін! — пагас. 

Я i сённяшнюю, я i тую — 
перабітую — перанёс 
у сваю душу. 
Калядую, 
велічаю радзімы лёс. 
 
 
БЕРАГІНЯ 
 
У музейным закутку — багіня: 
скамянела глядзіць Берагіня. 
А яна ж на курганах сівых 
берагла нашых продкаў жывых, 
выглядала далёкія беды, 
у вяках берагла запаветы — 
праз пажары, i здраду, i зло... 
А цяпер у музей занясло, 
бо не ўсё ў чорным полымі гіне. 
Інвентарна глядзіць Берагіня. 
Болей нечага ёй берагчы? 
 
Болей нечым ёй нам памагчы? 
 
 
* * * 
У ярасці неверагоднай 
зноў цэліцца смерць здаля... 
Зямля, заставайся лагоднай, 
будзь добрай, Зямля! 
A праўда жыцця — за намі. 



Мы дом абаронім свой: 
Зямля, ажывай салаўямі 
кожнай вясной! 
Наперакор паняверцы, 
на шчасце кожнай сям'і — 
вер, што нашыя 
ўлюбёныя ў цябе сэрцы 
маюць форму Зямлі. 
 
 
НАТХНЕННЕ 
 

Бывай здаровы, мужыцкі народзе, 
Жыві ў шчасці, жыві ў свабодзе... 

Кастусь Каліноўскі 
Пераплывалі вершы ў поле — 
нібыта кнігаўкам радня: 
тваё, Паэт, хацела голле 
пастукацца 
у шыбку дня! 
Натхненне... 
Гэта як паўстанне 
душы, прабітай навылёт. 
Бо ты паверыў, што народ 
магутным касінерам стане,— 
i несмяротны запавет 
у новым веку 
нас вітае... 
...Схілюся да зямлі. Світае 
i верша след, i продка след. 

ПРАТУБЕРАНЦЫ СТАГОДДЗЯЎ 
 
Як Беларусь уздымалася 
з нетраў вякоў? 
Былінка... 
Іскра ад падкоў... 
Увысь развінаўся мой род! 
Галіна. 

Быліна. 
Народ. 

 
 
БАЙЦАМ ВЯЛІКАЙ АЙЧЫННАЙ 
 
Даўно вайна развеяна над краем. 
Мы ў памяці імёны саграваем. 
Не абмінаем агнявой пары: 
успамінаем, успамінаем 
вас, мужныя i верныя сябры. 
Байцы Айчыннай, вы нібыта дзіва! 
I акрыляе светлая Радзіма 
імёны, што пад зоркамі жывуць, 
якія ў вырай, далёкі вырай, 
у вырай ачужэлы не сплывуць. 
Імёны з нашай памяці не сцерці. 
Салдаты, вы равеснікам паверце: 
на варце Перамогі сёння — мы. 
Успамінаем, успамінаем 
у цішыні далёкія грамы, 
святло зары i кветку на узмежку, 



успамінаем вашую усмешку, 
каб самі мы ў сынах сваіх жылі, 
i каласамі, i галасамі 
таксама — незабыўнымі! — былі. 
 
 
ЖАЛЕЙКА ЦІШЫНІ 
 
Зноў у Пана жалейка журкоча — 
i прыходзіць на луг Цішыня. 
што зрабіць на зямлі яна хоча? 
Падымае крыло ў птушаня, 
распрамляе травінку; з крынічкай 
вучыць новую песню; для нас 
яна ловіць блакітную знічку, 
выпраўляе расу на папас... 
Пан сядзіць i чакае, калі 
Цішыня прырасце да зямлі. 
 
 
СЦЕЖКА СЫНА 
 
Жыццё пякучае не стыне, 
хаця i чую халадок: 
спыняюся на той сцяжыне, 
якой прыходзіш, мой сынок. 
З табою сёння нам сустрэча 
дазволеная на паўдня. 
Як тут забыць, мая малеча: 
была сям'я, была радня... 

I з корнем вырваныя вёсны 
свае расцёрлі каташкі: 
твае бацькі згубілі вёслы 
на самым стрыжані ракі. 
Hi перад кім не апраўдацца 
за той шалёны крыгаход. 
Сын, памажы мне бацькам звацца 
не толькі ў сённяшні прыход... 
 
Табе пара ісці дахаты. 
— Да пабачэнейка, дзіця! 
Як рэха, чую слова «тата» 
на сцежцы горкага жыцця. 
Усё зраблю, каб толькі злому 
табе не вырасці між нас. 
Сын, памагу твайму я слову... 
— Да пабачэння! Ў добры час! 
 



РЭСТАЎРАЦЫЯ 
ХВІЛІНЫ 

Вякі з Хвіліны паўставалі, 
ўрастаючы ў мацерыкі, 
калі імёны прывівалі 
для раўчука i для ракі... 
З Хвіліны летапісы выйшлі 
i абарончыя мячы 
на межах, 
дзе таўкліся выжлы 
i розныя абскубачы. 
З Хвіліны 
i мой лёс пачаўся — 
нашчадка, здольшчыка бацькоў. 
Часовы часавы — 
па часе, 
i вечны я — 
ў радні вякоў. 
Быў Крывіяй, Літвой; 
на «крэсах», 
пад акупацыяй ліпеў,— 
накуль байцы з лагва агрэсара 
прынеслі Перамогі спеў. 
I я — не цень, 
i я — завуся, 
i свой назоў 
да зор нясу,— 
i прадаўжае 
Б е л а р у с с ю 
Хвіліна 
першую красу. 
 



Насіліся ў стагоддзях орды, 
кароль высільваўся i цар... 
Але, адроджаны, я горды: 
Хвіліну ведаю 
у твар. 
Як аднаўляецца прырода 
вясновым кветам быція,— 
так з непамерласці народа 
зпоў аднаўляюся i я. 
Няма табе, о памяць, зносу. 
Ты будзь жывучым, 

светлы розум 
Над попелам балатавін 
калгас узняў зялёны клін. 
Адно — хапіла б яшчэ сілы 
як у мяне, так i ў сяброў 
на рэстаўрацыю расінак, 
на аднаўленне ўсіх бароў, 
на адшуканне зніклых рэчак, 
успомненне забытых слоў: 
па ленаце мы, 
недарэчна, 
мацерыкі свае нявечым — 
пласты вышыняў i асноў. 
 
A рэстаўратараў палацаў 
(былі руіны — стаў музей!) 
цяпер усюды не баяцца... 
Хвіліна, болей не вузей! 
Увысь i ўшыркі — 

будзь хваінай, 
хвіліна працы віравой! 
Адноўленая Хвіліна — 
прыступка вечнасці жывой. 
 
Нa рэстаўрацыю вазкоў 
i купалоў — ідуць мільёны. 
Дзе каштарыс — i не казённы 
на рэстаўрацыю мазгоў: 
каб наша думка не мялела, 
не тлела ў дачніцкім лаўжы, 
i, гордую, яе не з'ела 
меліярацыя душы. 
Нясу я на плячах павінну. 
Вяртаю ў прыбераг каліну: 
замольваю бяздумны грэх 
меліяратараў-калег,— 
зноў рэстаўрырую Хвіліну, 
раструшчаную, як арэх. 
Працуй, Хвіліна, да знямогі! 
Вось пачынае першы клас 
глядзець на зоры 
і... пад ногі, 
i на Парнас, 
i на БелАЗ... 
Калі дзяцей мы абаронім 
ад непрыроднай глухаты,— 
быць караням, 

камлю 
i кроне! 



I ў зорнай кнізе чалавецтва 
не застанецца i радка 
пра раўнадушша — пра калецтва 
касманаліта-лайдака... 
Ca старажытных песняў 
Слова 
праз пакаленні панясуць: 
хай аднаўляецца а х о в а,— 
i глеем дні не заплывуць. 
Каб захаваць іскру Хвіліны, 
рабочы час, ставай у строй: 
ганчарны круг чакае гліны,— 
ані хвіліны на прастой! 
Хвіліна чэсная ад працы 
ніяк не можа адлучацца. 
Дзень дысцыплінаю багаты. 
Хутчэй нам трэба запаўняць 
у сотах дзён 
Хвіліну-дату, 
імя-Хвіліну, як салдатку, 
за ўсіх палеглых шанаваць. 
У счэпе дзён — 
не быць ізгоем... 
Калі гарэць, дык Урэнгоем! 
Хвіліна, смагу наталі: 
ў спякоце сэрцы i палі. 
Дзяржавы хлебадайны ток — 
натхнення нашага выток. 

ЧАРОМХАВЫЯ 
ХАЛАДЫ 



ГАРМОНІЯ 
 
Гармонія — рабочае суладдзе. 
Ці мудра мы з жывой прыродай ладзім? 
Прыходзіцца з падмуркаў напінацца 
за дысгармонію нярупнай працы. 
 
Гармонія — жыцця шчаслівы дар: 
у школе перачытаны буквар, 
кар'ерамі не спляжаны папар, 
кар'ераю не выпетраны твар... 
 
Настроена жыццё ўсё — на гармонію: 
дзіцё расце пад гарманічнай кронаю — 
на прадаўжэнне роду i надзей... 
Жыве любоў — гармонія людзей! 
 
 
ПРЫЗВАННЕ 
 
Мы дажывем да лета, 
паклонімся расе; 
ў каханні ўсе — паэты, 
ў паэзіі — не ўсе. 
Паэзія, ты служба 
i сэрца, i пяра... 
Зрабі з паэта Мужа, 
а з Мужа — Змагара. 
Ад верша да кахання 
не перарвецца ніць: 

ва ўсіх у нас прызванне 
адзінае — любіць. 
 
 
ЛЕТА 
 
Маё троннае, 
маё прамяністае лета — 
безабароннае, 
найгусцейшае: 
што 
ты 
для паэта? 
Для гараджаніна — 

сонца i змора, 
газірованая вада, 
асфальт, што какора; 
а для радзімы коласа, 
для вечнага селяніна 
ты — рэха жытнёвага голаса, 
найвышэйшая зеляніна. 
Потым будзе жаўцізна прысадаў, 
потым будзе 
лета бабінага сівізна... 
Ой ты, лета,— 
сонейка паласатае. 
Ох жа, лета,— 
замужняя ты вясна. 
Усё ты — маё, 
лецейка заравое: 



выйшаў з юнацкага — 
у саракавое... 
Бягу за смяшынкай 
з даўняй смеласцю... 
Гарчынкі, парушынкі 
з тваёй спеласці. 
Ты як звон хістаешся 
на мацерыку. 
— Што дасі,— пытаюся,— 
мне ўруку? 
Ці вязьмо, ці лодку, 
ці асколкі рос? 
...Як зайздрошчу продку, 
што ў цябе урос. 
 
 
ЛЮБОЎ 
 
Я дажджыну крану — 
i пад асенняй поўняй 
пераўтвару ў струну... 
Мяне такім запомні. 
 
З яшчэ адной струной 
ў сугуччы самым поўным — 
з галінкай снегавой... 
Мяне такім запомні. 
 
А трэцяя струна 
звініць дарогай польнай. 

Адна ты, як вясна: 
адну цябе запомню. 
 
Хай узлятуць увысь 
узгорыстыя леты... 
А за любоў калісь 
зрывалі эпалеты. 
 
Каханыя ішлі — 
ім гікалі вампіры — 
на самы край зямлі, 
у самы глыб Сібіры. 
 
Любоў не для вянкоў... 
Любоў нам — для паўстання: 
душа каб сто вякоў 
зацомніла каханне. 
 
Тады не прамільгне 
жыццё ў бязлікім гудзе... 
Мы будзем у вясне — 
i наша слова — будзе! 
 
Ca слоў — любві вузлоў — 
i тчэцца наша згода... 
Запомніся, любоў, 
жывой струной народа. 



ПІСЬМЫ СЯБРУ 
 
* 
Шчаслівы, што маўчанне — не бяда 
не парасла між намі лебяда. 
I ў горычы далёкіх гарадоў 
не стала меней на дваіх сяброў. 
Ашчадныя мы дужа на радню, 
прыхільную спагаду, дабрыню. 
Бо многія ў бяседзе заадно — 
пакуль яшчэ не выпіта віно. 
I апантанасць іхняя, i гнеў — 
пузаценькі i педзікюрны леў. 
А мы — ўдваіх. 
Як многа! 
Звон гадоў 
злучае далеч шызых гарадоў. 
 
* 
Славён той, хто умее настаўляць 
не толькі жыць, 
а й долю папраўляць. 
Славён той, 
хто жыве для запавету, 
i дзеля хлеба з маслам не жадзён 
змяніць сваё рабочае жыццё — 
i флюгерам настроіцца ў паветры. 
Як нам прызнацца сілы не стае, 
сумленню выпрабуючы экзамен: 
страшнейшыя насмешнікі — свае, 

i здраднікі найгоршыя — мы самі. 
Ды веру (як не верыць, дружа?): 
Радзіме, сонцу шчыраму наздзіў 
напішам — 
«...пасадзіў я сёння ружу», 
«...і я таксама ружу пасадзіў!». 
 
 
* * * 
Выбіраў я бэзавае шчасце 
i глядзеў, куды плывуць вянкі... 
Рэчка на празрыстыя дзве часткі 
разламала месяц хрупасткі. 
З той паловы — 
засталося званне — 
водарны i юны успамін. 
...Цвіў мой бэз, 
i светла цвіў язмін, 
зелена — жыты, 
i сіне — шчыт ільдзін, 
горка i знадзеена — каханне. 
 
 
* * * 
Ноч, ты дарунак боскі. 
Як мне цябе прыняць? 
Крочыш ты цёпла, боса, 
шаты твае — звіняць. 
Ноч, я світальнаму вершу 
промні твае аддам,— 



каб не згарала ласка, 
сцежка не йшла наўзбоч. 
Не адцвітай жа, краска, 
белая краска — ноч. 
 
 
ПАМЯЦЬ ДАЖЫНАК 
 
Асірацела магістраль-струна. 
Дажджы прайшлі 
асфальтаванай сцежкай. 
I стала прахалоднай i няўцешнай 
асенне-баравая старана. 
Чаму ж не шкадаваў 
зары густой, 
з чаромхавых я выбягаў абдымкаў? 
...Цяпер ніхто ўжо 
за срабрыстай дымкай 
мяне не прыме з верай маладой. 
A мо i прамільгне цень салаўя 
па-над вясёлай памяццю дажынак? 
I ўзроджана прынікну я да жылак, 
да клетачак тваіх, 
Любоў мая. 
 
 
БЫЛА I ЛАСКА 
 
Была i ласка мілых слоў. 
Мы не сварыліся. 

Мы гаварылі сто гадоў — 
не згаварыліся. 
 
Былі слязіны на вачах 
незапарушаных. 
I сёння востраў не зачах, 
вадой акружаны. 
 
Рака раднее кожны год. 
Збылося многае. 
Зноў чую: кружыць крыгаход 
i рэха охае. 
 
Зялёны вытчацца прыбой 
ляснымі кроснамі. 
Пагаманю я зноў з табой 
з далёкай ростані. 
 
 
ДВОЕ 
 
Жанчына i мужчына — два сябры 
да нейкай невядомае пары. 
Як зорка, харашэе слова «друг»: 
сышліся рукі ў прамяністы круг. 
 
— Бывае так? 

— Вядома, так бывае, 
калі дваіх 

адзін лёс напаткае. 



Жанчына i мужчына — два вятры. 
Узносяцца да сонечнай гары. 
Як зорка, разгараецца «люблю». 
О, як далёка плыць ix караблю! 
 
— Бывае так? 

— Вядома, так бывае: 
яна яго, 

а ён яе кахае. 
 
Жанчына i мужчына — дзве стралы. 
Ляцяць прызнанні ў розныя вуглы. 
Як зорка, патухае светлы дзень. 
Дзе прамяніўся круг, чарнее цень. 
 
— Бывае так? 

— Вядома, так бывае, 
калі апошні 

крок не затухае 
 
i не ляціць, нібыта ca скалы, 
календара пялёстачак малы. 
I трэці чалавечак між агнёў 
ратуе кроны, што без каранёў. 

МУЗЫКА ВЕЧАРА 
 
Успомнім той вочар заснежаны, 
усцешаны. 
Сцежкай ішлі баравой. 
Ты слухала 

словы няспешныя, 
нясмешныя: 
— Я — твой... 
 
I музыка сіняга вечара, 
адвечнага — 
нам нагадае пару, 
калі мы 

пад зорамі Млечнымі, 
сустрэчныя, 
сваю адшукалі зару. 
 
Хай шчасце ніколі не зводзіцца, 
не скоціцца 
зорка з крыла салаўя, 
бо лепшага слова 

не родзіцца, 
не знойдзецца: 
- Твая! 



НА ПАЖАДАННЕ 
 
Успомнім рэкі немалочныя 
i казачную небыдзь. 
 
— Няхай жывуць сябры завочныя 
i побач нас хто-небудзь! 
 
Успомнім i сцяжыну росную, 
кліч — берагам i небу... 
 
— Няхай жывуць хвіліны роздуму 
i для бясед хто-небудзь! 
 
Успомнім дні з бусліным клёкатам, 
пасля світанняў — непагадзь. 
 
— Любоў! Няхай жыве 

з паклёпнікам 
сумленнейшы хто-небудзь! 
 
 
ЧАРОМХАВЫЯ ХАЛАДЫ 
 
Зноў зорка свіціцца-дрыжыць. 
У золкай смузе — гарады... 
Іду памагчы перажыць 
чаромхавыя 
халады. 
 

Для зёлак, для птушак, для нас 
як рэха далёкай бяды — 
прыходзяць заўсёды не ў час 
чаромхавыя 
халады. 
 
I сонца нявыспелы круг 
баіцца туманнай слаты... 
Але нас не выстудзяць, друг, 
чаромхавыя 
халады. 
 
З табой цеплыню зберажом — 
i зноў усміхнуцца сады, 
i некалі ўспомніць наш дом 
чаромхавыя 
халады. 
 
 
* * * 
Перапляталіся старанна 
чужыя выкрутасы зла. 
Я ж заставаўся капітанам 
свайго вясенняга вясла. 
 
I выплываў за тыя рыфы, 
што скрыгаталі за кармой. 
Зноў ажывалі ў вершах рыфмы 
i не зласлівеў голас мой. 
 



Ад кожнай новае сустрэчы 
сабе я здабываў урок. 
Пад грузам дзён цяжэюць плечы 
i кожны крок. 
 
Вучуся, хоць плачу не танна 
за петлі кожнага вузла... 
Ды застаюся капітанам 
свайго вясенняга вясла. 
 
 
КАКТЭБЕЛЬ 
 
Сінь далягляду, шторму бель, 
салёны пірс-багор... 
Нібы каменьчык, Кактэбель 
свіціцца паміж гор. 
Стагоддзі труцца i шумяць: 
сваю сціраюць грань... 
Я не заліў хачу абняць, 
а векавую рань. 
Былі ўсе колкімі вуглы, 
быў светлалікім зрэз... 
Ламалі 

крохкае 
валы: 

ішоў прагрэс. 
Да атуплення працаваць 
твая бяда, прыбой. 
Сціраць — прасцей, 

a шліфаваць 
умеем мы з табой? 
Хай першародная іскра 
зыходзіць з вастрыя! 
Незатупелая гара — 
во форма быція! 
I хоць абкатаны гады 
у хвалях зоркіх дзён,— 
свіціцца грань — я малады, 
іскра ёсць — маладзён! 
 
 
ПАД ЗОРКАЮ 
 
Танцавалі на зажынках, 
закружыліся. 
У вачах яго іскрынкі 
весяліліся. 
А хлапчыначка спакусна 
прыглядаецца: 
— Ax, якія ў цябе вусны 
Прытуляецца. 
Што рабіць, куды падацца? 
Адварочвацца? 
Мне й самой пацалавацца 
вельмі хочацца. 
Паказалася нам сонца 
ранняй лодкаю. 
О любоў, зрабі бясконцай 
ноч кароткую. 



Спелі зоры на дажынках, 
мы кружыліся. 
Нашы вочы, што іскрынкі, 
весяліліся. 
Вось тады я i сказала: 
— Мой харошанькі! 
І вязьмом перавязала 
ўсе дарожанькі. 
Выбрала адну я з хлопцам 
сцежку золкую. 
Нам каханне будзе сонцам 
i пад зоркаю. 
 
 
НЕБА РОСТАНІ 
 

Кожную ночку на зорку дзівіцца 
Буду ў далёкім краю. 

Максім Багдановіч 
Hi слова цяпер, ні радка. 
I прыйдзецца ў ростані жыць. 
Нямее рака, як рука, 
калі пад шчаку палажыць. 
 
Калі ж да цябе я дайду? 
Калі не пачую: баліць? 
З якое крыніцы ваду 
у рэчку маю пераліць? 
 
Няўжо толькі неба адно 
для позіркаў мы зберажом. 

Задзвінне... Світанне... Акно 
пад жнівеньскім зорным дажджом. 
 
 
ПАРАСТКІ ЗЯМЛІ 
 
Атожылкі роду, 
сябры непакрыўджаных дзён,— 
мы славім жыццё 
ад карэнняў сваіх i да крон. 
Мы званыя госці — 
як пушчы, дубровы, бары, 
дзе песні стагоддзяў — 
адзіныя гаспадары. 
 
 
РЭКЛАМА ЗЯЛЁНАГА ЛУГУ 
 
Гэта той самы луг, 
які ад прыроды не мае 
забраніраваных прывілей! 
Водар духмянага поўдня, 
блакітнае вяселле неба, . 
шыпучы сырадой, 
ласка ветру — 
для кожнага Адама i Евы! 
 
Хто там яшчэ баіцца 
скінуць важныя гальштукі? 
Хутчэй уступайце па луг, 



пакінуўшы 
на парозе шашы чаравікі, 
пакуль яшчэ ёсць магчымасць 
вярнуцца 
хоць да прыблізных параметраў 
заземленага чалавека... 
 
 
АПОШНЯЯ ВАЎЧЫЦА 
Быль асканійскага стэпу 
 
Па стэпе вечаровым, росным 
імчала ў роспачы ваўчынай... 
I ветах жыватом паросным 
хістаў перад яе вачыма. 
Здаваўся стэп чужым, няторным, 
гарэлі вочы неспакойней: 
бо следам — з фарамі, з маторам 
ішла пагоня. 
А ля ваўчыхі — воўк. 

Зацята 
ён зводзіў след, 

у травах віўся. 
Раптоўна — горача i сцята 
насустрач «газіку» узвіўся. 
Кабіна трэснула. 

Асколкі... 
Убок машыну ірванула. 
Але машына збіла воўка, 
яна й ваўчыцу не мінула... 

...Канец задыханага гону 
i парадзіхі, i злачынцаў. 
За шклом цяпер — музейны гонар 
ляжыць Апошняя ваўчыца. 
 
 
«ПАМЫЛКА» 
 
Бялюткія ўздзелі папахі, 
зайшлі асцярожненька з тылу 
i — градуснікам — пад паху... 
Сказалі вучонна: «Астыла!» 
 
Сказалі: «Яшчэ так пабудзе, 
яшчэ хоць на градус астыне,— 
звядуцца гарачыя людзі 
у нас, у гарах, у пустыні. 
 
I белым, як снег, апельсінам 
не будзе цаны на прылаўку; 
ўсё будзем рабіць упаўсілы, 
на службе рабіць — на паўстаўку. 
 
Спаволяцца кросы i танцы, 
нікога ў кіно паабапал; 
ад холаду афрыканцы 
заскачуць пад баабабам...» 
 
Нагналі вучоныя страху 
маною ліхой, нібы стронцый. 



Памералі ў Поўні пад пахай, 
a думалі: мералі ў Сонца. 
 
 
ДАРОГА У ФАЛЬКЛОР 
 
Закамянелі спіны. 
Змакрэў фасад ілбоў. 
На шыбіне кабіны 
вадзіцеля «любоў». 
 
Няроўная дарога. 
Народнае слаўцо... 
Глядзіць сусед мой строга 
На гарадскіх ганцоў. 
 
Яны — з магнітафонам: 
запісваюць фальклор,— 
каб голас чыстым звонам 
застаўся, не памёр. 
 
Суседка — у ахвоце: 
— А скура жарабка 
гагочыць i на плоце... 
Пунсуецца шчака. 
 
I дадае званчэй: 
— Лажылася не клята, 
ўставала я не мята, 
раней было — лягчэй! 

— Канешне! — дзядзька муліцца 
ды пачынае «рэч».— 
Была ты на ўсю вуліцу, 
а зараз — на ўсю печ! 
 
Суседка не мегера, 
але дае шчаўчка: 
— Мне б — добрую сякеру, 
чым цень ад мужыка. 
 
Мяняць такіх на венікі: 
не мужыкі, а цацы — 
усемярых на пеўніка 
ужо ісці баяцца... 
 
— I жонцы хай ікнулася б! 
Маю як пахвалілі,— 
дамоў i не вярнулася, 
ў кантору есць насілі... 
 
...Машына мчыць да вёскі, 
дзе i дасюль чутны 
густыя адгалоскі 
прамудрай даўніны. 
 
— Трымайся за парэнчы! — 
дзед круціць галавой 
над выгаралым фрэнчам 
на шкліне лабавой. 
 



Няроўная дарога. 
Дарога ў два канцы: 
да роднага парогa 
вяртаюцца ганцы. 
 
 
САЛДАЦКАЯ ЗОРКА 
 
Развітаемся на сцежцы баравой: 
зачакаўся перавозчык ля ракі. 
Як хацелася б на службе быць з табой, 
каб дыханнем дакрануцца да шчакі! 
 
Адпраўляецца ад берага на лодцы 
мой салдат... 

I зорка — на пілотцы! 
Бачу зоркі развітальны вугалёк. 
Пакляніся слову вернаму «люблю», 
пакляніся, што ты вернешся здалёк 
на бацькоўскую, радзімую зямлю. 
Як далека ўжо ад берага на лодцы 
мой салдат... 

I зорка — на пілотцы! 
Зноў раллёю пасярэбраны плугі, 
абнадзеяныя песняй жаўрука. 
Мы адданыя твае два берагі, 
нашай долі паўнаводная рака! 
Пройдзе службы час, i вернецца на лодцы 
мой салдат... 

I зорка — на пілотцы! 

БУРШТЫН ЮРМАЛЫ 
 
Вясёлай ліры каралі 
знаходзяць рай на ўсёй зямлі: 
на юр вялікі, юр малы 
збіраюцца да Юрмалы; 
ў каго не лысіна — папар, 
не ў мора валіцца — у бар; 
а хто з чупрынай-хамлачынай,— 
глядзіш, уецца ля дзяўчыны. 
Другі, не падкі на «Алё!» — 
нясе да вогнішча галлё: 
пакуль агонь высокі ўецца — 
наюрмаліцца, напяецца. 
...А сёлета ці тупаў ты 
ад Маяры у Дубулты 
да прыберажнай ленце? 
Каму ж пад гронкай балцкіх зор 
услед крычалі «Сем сясцёр»10 
на ўшацкім дыялекце? 
 
 
ВЯСЕЛЬНАЯ 
 
Лірычны фельетон 
Восень садавінай сделай 
на двары ірдзела. 
Над Дзвіною чайкай смелай 

                                                 
10 «Сем сясцёр» — кавярня ў Маярах 



прыпеўка ляцела: 
 
Выкацілі, выкацілі 
дубовую бочку. 
Выманілі, выманілі 
у суседа дочку! 
 
Як у нашай маладой 
чаравічак коўзаўся, 
быццам наша маладая 
пабыла у космасе... 
 
А сват свацці 

ды сплёў лапці 
з тоўстых лык. 
I сам стаіць надуўшыся, 
як індык... 
 
Кожнаму вясельніку 
па дубовым веніку. 
А табе, кубельнічку, 
сучачка у ельнічку... 
 
Тут пявунням на вяселлі 
паднеслі па каліву. 
Усе госці чынна селі, 
павялі кампанію. 
 
Сват ля свацці хварсіў, 
часта чарку паднасіў: 

— Выпі тут — не каламуць: 
на тым свеце не дадуць. 
 
...Каравай прынеслі, 
сталі частавацца. 
Асмялелі песні: 
а каго баяцца? 
 
— А мяне сваток прымеціў. 
I мяне сваток прывеціў. 
Як ca сватам топала — 
аж пад сэрцам ёкала! 
 
— Скажы, скажы, мілка 
дзе твая капілка? 
Я i сам харош, 
як астатні грош. 
 
I галоўка баліць, 
i пад сэрцам баліць... 
Тады толькі не баліць, 
як міленькая глядзіць... 
 
Лаўка тут аж віскнула. 
А як стрэліў корак, 
свата свацця сціснула, 
закрычаў ён: — Горка!.. 
 
Гэтым часам у хаце 
гам, нібыта ў бары: 



зноў на свата свацця 
напускае чары: 
 
— Ой, тапы, тапы, тапы. 
Дзе падзеліся слупы? 
Танцавала вуліцай, 
а пад пяткай муліцца. 
Я разуюся, тапы, 
дзе шавеляцца снапы, 
дзе ляжаць снапочкі, 
нібыта сваточкі. 
 
Ой, сват, ты мой сват, 
агляніся ты назад: 
мілы мой сваточак, 
а дзе твой гарбочак? 
 
— На вяселлейку гуляў, 
медавуху я куляў. 
Танцаваў, расхрыстаўся, 
перад сваццяй выпрастаўся. 
. . . . . . . . . . . . . . . . . . . . . . 
Восень садавінай спелай 
на двары ірдзела. 
Над Дзвіною чайкай смелай 
прыпеўка ляцела: 
 
— Не пара нам ля двара 
сумаваць-маркоціцца. 
Залатая ўжо зара 

над зямлёю коціцца. 
 
Будзем так мы жыць, 
як зара бяжыць. 
Каб здароў быў дзень 
для усіх людзей! 
 
 
НА ПЛАНЕЦЕ ЛЮБОВІ 
 
Зноў коціцца лета за сонцам. 
Куцальскай зарой даражу... 
Што ж я нестарэючай зорцы 
на самым світанні скажу? 
 
Якую са сховаў лагоду 
прыбаўлю да словаў сваіх? 
A ў колца — i дрэва i года — 
ўрастае пражыты мой міг... 
 
I будуць нашчадкі тлумачыць 
па спадчынных зрэзах вякоў: 
XV-ты — знак ад падкоў; 
ХХ-ты — ад бомбаў i плачаў... 
 
Зноў коціцца лета за сонцам. 
Світальны дрыжыць веташок. 
Мы хочам, хаця б толькі стронцый 
не ўеўся ў духмяны стажок. 
 



I зноў па прыціхламу полю 
туманы купалля плывуць... 
Хай нашу планету — Любоўю, 
Вялікай Любоўю завуць. 

ЗМЕСТ 
 
У летапісе жыцця  
 

Вяртальны шлях 
 
Не праміні!  
Вяртальны шлях  
Брацкі партызанскі край  
На пераездзе праз Дзвіну  
Зернейка  
На сілуэце сэрца  
Прысутны знак  
Золак бяссоння  
Ля рэчкі Волты  
На Замчышчы  
Летапісная Дрыса  
Румы  
Над вежамі Полацка  
У сырадойны прыбой  
Праязджаючы Кокнэсэ  
Маўчанне слоў  
Льняная нітка  
Кажушок  
Нашчадкі  
Лявонпаль  
Радзіма вольная бацькоў  
 

Дзянніца 
Піраміды  
Дзянніца Купалы  
Паэт чырвонай Полаччыны  
Лінія  
Дзіда часу  



Паэт Расіі  
Каралішчавічы  
*** З Каралішчавіч у лагодзе  
Уладзімір Дубоўка  
Памяці Івана Калесніка  
Паэту старэйшага пакалення  
Родныя  
Ля вежаў Наваградка  
Паклон  
Няўцешнае зелле  
Гарката  
Прага  
На Сэйшэльскіх астравах  
Сябрам з Літвы  
Віленскі гасцінец  
Радавод  
Прывал паэта  
Прадонныя віры  
Келля роздуму Кірылы Тураўскага  
Сагрэтае на вуснах  
Ля зажураных курганоў  
Радзімы лёс  
Берагіня  
*** У ярасці неверагоднай  
Натхненне  
Пратуберанцы стагоддзяў  
Байцам Вялікай Айчыннай  
Жалейка Цішыні  
Сцежка сына  
 

Рэстаўрацыя Хвіліны 
 

Чаромхавыя халады 
Гармонія  

Прызванне  
Лета  
Любоў  
Пісьмы сябру  
*** Выбіраў я бэзавае шчасце  
*** Ноч, ты дарунак боскі  
Памяць дажынак  
Была i ласка  
Двое  
Музыка вечара  
На пажаданне  
Чаромхавыя халады  
*** Перапляталіся старанна  
Кактэбель  
Пад зоркаю  
Неба ростані  
Парасткі зямлі  
Рэклама зялёнага лугу  
Апошняя ваўчыца  
«Памылка»  
Дарога ў фальклор  
Салдацкая зорка  
Бурштын Юрмалы  
Вяселніая  
На планеце Любові  

